
ҚАЗАҚСТАН РЕСПУБЛИКАСЫ ТӘУЕЛСІЗДІГІНІҢ 20 ЖЫЛДЫҚ МЕРЕЙТОЙЫНА АРНАЛАДЫ!
       2011 жылдың 22 қыркүйегінде Қазтұтынуодағы Қарағанды экономикалық университетінің тәлімгерлер сарайының қасиетті сахнасында жалпықұқықтық және арнайы пәндер кафедрасының оқытушылар қауымымен жоспарланған «Тәуелсіздіктің 20 шыңы» атты фестиваль шегіндегі «Тіл – ұлттың тірегі» атты зияткерлік сайысы болып өтті. 

     Сайыс:

· Мемлекеттік тіл саясатын насихаттау;
· Елімізде ана тілінің дамуы мен одан әрі өркендеуіне үлес қосу;
· Тілдің адамдар арасындағы қатынас құралы ретіндегі қызметін ашу;
· Жастар арасында тіл мәдениетін көтеру және дамыту және олардың бойында туған тілге деген махаббат сезімін қалыптастыру мақсатында өткізілді.

Сайыс 4 айналымнан тұрды:          
«Кел, танысайық!» атты бірінші айналымда «Өнерімен өр болуға» келген сайыскер топтардың өздерін таныстыру өнері тамашаланды. 
 «Тұз астың, мақал сөздің дәмін келтіреді» - демекші «Мақал – сөздің атасы» - деген екінші айналымда сайыскер топтардың «Өнер алды - қызыл тіл», «Туған елім - тұғырым», «Оқу - инемен құдық қазғандай» деген тақырыптарға  сәйкес көрсеткен тамаша «мақал айтысы» бағаланды.
        Әдет-ғұрып, салт –дәстүрі қазақтың,

        Жарасымды үйлесімді ғажап шын.

        Ұмыт болған дәстүрлерді сақтайық,

        Насихаттап, жаңартудан қашпайық – деген ұраны бар  «Жаңғырған салт-дәстүр» деген айдардағы 3 айналымда сайыскер топтардың  қазақтың салт-дәстүрлерінің мазмұнын ашу өнері бағаланды.

        Қазақ дейтін қалың елде қыры кең, 

        Болды қашан қара сөздің құны кем. 

        Тіл еді ғой қайтарған да жау бетін 

        Қаз дауысты Қазыбектер үнімен – дегендей  «Қасиетті үш бабам» атты  төртінші  айналымда сайыскер топтардың Төле би, Қазыбек би, Әйтеке билердің қазақ еліндегі дауларға байланысты айтылған шешімдерінің жалғасын табу өнері  көрсетілді. Сайысты бастамас бұрын:
        Шалқытып мерекеде ән салайық, 

        Өнерпаз өрендерге тамсанайық.

        Әділдік пен шындықты арқа тұтқан, 

        Әділ-қазы алқасын қарсы алайық – деп сайыскер топтар бизнес және құқық факультетінің деканы заң ғылымдарының кандидаты, доцент - Момышева Ф.С., жалпықұқықтық және арнайы пәндер кафедрасының аға оқытушысы, заң ғылымдарының кандидаты - Байкенжина К.А., жалпықұқықтық және арнайы пәндер кафедрасының оқытушылары, заң ғылымдарының магистрлерін - Искакова Ж.А. мен Тапенова А.О. қошаметпен қарсы алды.
Зиякерлік сайысқа «Жолға шақтық алысқа, түспек болып сайысқа. Батыл, тапқыр, алғырмыз, жетеміз біз табысқа» деген ұранмен келіп өнер көрсеткен сайыскерлер: Қарағанды қаласының қазіргі заманғы көп салалы гуманитарлық колледжінің «Болашақ» тобы, ҚҚЭУ бизнес және құқық колледжінің «Болашақ» тобы,  «Өнер-білім тапқырлықтың тарланы» деген ұраны бар «Қырандар» және «Білімді мыңды, білекті бірді жығады» деп бағын сынауға келген «Қазына» топтары болды.

       Сайыс ережесінде баяндалғандай сайыскер топтардың өздерімен бірге ала келген «Қонақ кәделері», яғни  өз қарсыластарына әкелген өнер сыйлықтары сайыс соңында паш етілді.  
       Сайыс барысында өзіміздің университетіміздің дарынды тәлімгерлері де құр алақан қалмады: Ю-15с/к тобының тәлімгері  Ахметова Мөлдір өзінің «Мен Қазақпын»  өлеңімен көрермендерді риза қылса, сол топ тәлімгері Тилеубаева Айгерім өзінің мың бұралған «Аққу»  биімен жұрт  көңілінен шығып жатты. Ю-35с тобының тәлімгері  Сембеков Нұрболат пен Ю-15с/к тобының тәлімгері Асатулла Дәуренбек өздерінің кәсіби әнші екендіктерін тағы бір рет дәлелдеп өтті.
     Осы ретте, «Жүзден жүйрік, мыңнан тұлпар танылған, жүлдегерді танытпасақ бола ма?» - демекшідей сайыс жеңімпазы ҚҚЭУ бизнес және құқық колледжінің  «Болашақ» тобының дарындары Майдан Айым (УА-11к) мен Еркінова Арайлымның «атына заты» сай екендіктері дәлелденіп өтті. Сайыс жеңімпаздары және сайысқа қатысушы барлық топ мүшелері мақтау қағаздарымен қоса бағалы сыйлықтармен марапатталды.
         Өз тіліңсіз көрсең де өз күніңді,

        Өз тіліңсіз болсаң да асқан білімді.

        Өз халқыңа бола алмайсың азамат,

        Білмей тұрып туған ана тіліңді - дей отырып, тіл мәртебесін көтеруде, осындай іс-шараның  нағыз «Тілдер күнінде» өтуіне, жастарымыздың бойында ата-баба салт-дәстүрлерін білуге деген  құштарлық сезімдерін оятуға бар күш-жігерлерін салып аянбай тер төккен жүргізушілер – УА -23к тобының тәлімгері Ершаева Әсел, Ю-21к тобының тәлімгерлері Нұрлыбай Мадина және Ю-15с/к тобының тәлімгері Жақыпбекова Мақпалдың еңбектері басқаларға өнеге боларлық игі іс болды.
       Тәуелсіздігінің 20 жылдығын атап өткелі отырған Қазақ елінің болашағы – бүгінгі өсіп келе жатқан жас ұрпақтың Елбасымыз Н.Ә.Назарбаевтың: «Дауға салса алмастай қиған, сезімге салса қырандай қалқыған, ойға салса қорғасындай балқыған, өмірдің кез келген орайында әрі қару, әрі қалқан, әрі байырғы, әрі мәңгі  жас, отты да ойнақы Ана тілінен артық қазақ үшін бұл дүниеде артық не бар екен!» - деген асыл сөздерін  ұран ете отырып, осындай игі шараларда белсенділік танытуы - ел болашағының зор екендігінің дәлелі болса керек.  Осы тұста мынадай өлең шумақтары тілге оралмақ:

20 жылдай тәуелсіздік туғалы

Қазақ елі бірлікке бел буғалы

20 жылдай Қазақстан халқының

Өз тағдырын өз шешіп тұрғаны

        Атыңнан айналайын, егеменді ел

        Тәуелсіз күнің туды кенеле бер.

        Мерейің құтты болсын Тәуелсіздік!

       Ғасырдың тойы болшы келе берер.

